Тұрмысқа шықпаған қызға құрбысының үйінде қонақтап түнеуіне болады ма?
Аса Мейірімді, ерекше Рахымды Аллаһтың атымен!
Әлемдердің Раббысы – Аллаһқа мақтау-мадақтар болсын, Пайғамбарымыз Мухаммадқа, оның отбасы мүшелеріне және оның барлық сахабаларына Аллаһтың игілігі мен сәлемі болсын!

Ал содан кейін:

Бұл мәселедегі негіз рұқсат етілетіндік болып табылады. Бірақ мұныменен шарғатта тыйым салынған бөтен ер адаммен жалғыз қалу, немесе бөтен еркектермен бір жерде жүру орын алатын болса, немесе бұл тыйым салынған нәрсеге алып келуі ықтимал болса (мысалы): қыз туралы өсек-аяң тарап, бұл оның намысына нұқсан келтіруі т.с.с. - онда бұндай жағдайда құрбының үйінде түнеу осы себептермен харам болады. Яғни бұл мәселеде қауіп-қатер мен азғырылудың бар-жоқтығын ескеру керек.  

Осы жерде күйеуінің үйінен басқа жерде киім шешуге деген тыйымды қамтитын «Өзінің күйеуінің үйінен басқа (жерде) киімін шешкен кез-келген әйел өзі мен Аллаһтың арасындағы пердені жыртқан болады!» деген хадисті және бұл хадисті қалай дұрыс түсіну керектігін айтып өткен орынды болады. Хадис сахих (сенімді). Қз.: «Сахих әл-Жами’» №2710 және «Сахих Ибн Мәжаһ» №3036.
Хадистің түсінігі:

“[Бұл сөздермен] Пайғамбар (оған Аллаһтың игілігі мен сәлемі болсын) әйел кісіні күйеуінің үйінен басқа (жерде) жауып жүруі тиісті болған жерлері жалаңаштанып қалатындай, әрі бұл оны азғын әлдене жасауды қалайды деп айыпталуына себеп болатындай етіп киімін шешуіне қатысты немқұрайлылық жасаудан қайтарғысы келді, ал Аллаһ бұл туралы жақсы біледі. Ал енді қауіпсіз бір жерде, мысалы, оның жақын туыстарының немесе махрамдарының үйінде киімін ауыстыру үшін, немесе дем алып тынығу үшін, сондай-ақ басқа да азғыру мен қауіп-қатерден алыс болған сол секілді рұқсат етілген себептермен киім шешуге келер болсақ, мұнда тұрған ешқандай жаман нәрсе жоқ!” Қз.: «Ғылыми зерттеулер мен пәтуа жариялау бойынша Тұрақты Комитет (Ләжна әд-Дәима)» 17/224.
Ал бұл туралы толық білім тек Бір Аллаһ Тағалаға ғана мәлім!

Әрі соңында әлемдердің Раббысы – Аллаһқа мақтау-мадақтар болсын!
Дереккөз: «Салиха»: http://fatawa.daura.com
Қазақ тіліне аударған: «Абу Ханифа мирасы» сайтының редакциясы
